
Shatyayani Upanishad

శాట్యాయనీయోపనిషత్

శాట్యాయనీబ్రహ్మవిద్యాఖణ్డాకారసుఖాకృతి   ।
యతివృన్దహృదాగారం  రామచన్ద్రపదం  భజే ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
హరిః ఓం ॥
మన ఏవ మనుష్యాణాం కారణం బన్ధమోక్షయోః  ।
బన్ధాయ  విషయాసక్తం ముక్త్యై  నిర్విషయం స్మృతమ్ ॥ ౧॥
సమాసక్తం సదా చిత్తం జన్తోర్విషయగోచరే ।
యద్యేవం బ్రహ్మణి  స్యాత్తత్కో న ముచ్యేత బన్ధనాత్  ॥౨॥
విత్తమేవ హి సంసారస్తత్ప్రయత్నేన శోధయేత్ ।
యచ్చిత్తస్తన్మయో  భవతి గుహ్యమేతత్సనాతనమ్ ॥ ౩॥
నావేదవిన్మనుతే తం బృహన్తం
నాబ్రహ్మవిత్పరమం  ప్రైతి  ధామ ।

విష్ణుక్రాన్తం    వాసుదేవం విజాన-
న్విప్రో విప్రత్వం  గచ్ఛతే తత్త్వదర్శీ ॥ ౪॥

అథాహ యత్పరమం బ్రహ్మ  సనాతనం
యే శ్రోత్రియా   అకామహతా అధీయుః ।

శాన్తో దాన్త ఉపరతిస్తితిక్షుహు-

ర్యోఽనూచానో హ్యభిజజ్ఞౌ సమానః ॥ ౫॥
త్యక్తేషణో  హ్యనృణస్తం విదిత్వా
మౌనీ వసేదాశ్రమే  యత్ర కుత్ర ।

అథాశ్రమం  చరమం సమ్ప్రవిశ్య

శాట్యాయనీయోపనిషత్

యథోపపత్తిం పఞ్చమాత్రాం  దధానః ॥౬॥
త్రిదణ్డముపవీతం   చ వాసః కౌపీనవేష్టనమ్  ।
శిక్యం పవిత్రమిత్యేతద్విభృయాద్యావదాయుషమ్  ॥ ౭॥
పఞ్చైతాస్తు  యతేర్మాత్రాస్తా  మాత్రా బ్రహ్మణే  శ్రుతాః  ।
న త్యజేద్యావదుత్క్రాన్తిరన్తేఽపి  నిఖనేత్సహ ॥౮॥
విష్ణులిఙ్గం   ద్విధా ప్రోక్తం   వ్యక్తమవ్యక్తమేవ   చ ।
తయోరేకమపి త్యక్త్వా పతత్యేవ న సంశయః ॥౯॥
త్రిదణ్డం   వైష్ణవం   లిఙ్గం  విప్రాణాం  ముక్తిసాధనమ్ ।
నిర్వాణం సర్వధర్మాణామితి వేదానుశాసనమ్ ॥ ౧౦॥
అథ ఖలు సౌమ్య కుటీచకో బహూదకో హంసః పరమహంస
ఇత్యేతే పరివ్రాజకాశ్చతుర్విధా  భవన్తి । సర్వ ఏతే విష్ణులిఙ్గినః 
శిఖినోపవీతినః శుద్ధచిత్తా  ఆత్మానమాత్మనా బ్రహ్మ
భావయన్తః శుద్ధచిద్రూపోపాసనరతా   జపయమవన్తో
నియమవన్తః సుశీలినః పుణ్యశ్లోకా  భవన్తి । తదేతదృచాభ్యుక్తమ్ ।
కుటీచకో బహూదకశ్చాపి హంసః

పరమహంస ఇవ వృత్త్యా చ భిన్నాః ।
సర్వ ఏతే విష్ణులిఙ్గం   దధానా

వృత్త్యా వ్యక్తం  బహిరన్తశ్చ నిత్యమ్ ।
పఞ్చయజ్ఞా వేదశిరఃప్రవిష్టాః 
క్రియావన్తోఽమీ  సఙ్గతా  బ్రహ్మవిద్యామ్  ।

త్యక్త్వా వృక్షం వృక్షమూలం శ్రితాసః
సంన్యస్తపుష్పా  రసమేవాశ్నువానాః ।

విష్ణుక్రీడా   విష్ణురతయో  విముక్తా
విష్ణ్వాత్మకా  విష్ణుమేవాపియన్తి  ॥ ౧౧॥

త్రిసన్ధ్యం   శక్తితః  స్నానం తర్పణం మార్జనం  తథా ।
ఉపస్థానం  పఞ్చయజ్ఞాన్కుర్యాదామరణాన్తికమ్  ॥ ౧౨॥
దశభిః ప్రణవైః   సప్తవ్యాహృతిభిశ్చతుష్పదా  ।
గాయత్రీజపయజ్ఞశ్చ   త్రిసన్ధ్యం   శిరసా సహ ॥ ౧౩॥
యోగయజ్ఞః  సదైకాగ్రభక్త్యా   సేవా హరేర్గురోః  ।

అహింసా తు తపోయజ్ఞో వాఙ్మనఃకాయకర్మభిః ॥ ౧౪॥
నానోపనిషదభ్యాసః స్వాధ్యాయోయజ్ఞ ఈరితః ।
ఓంఇత్యాత్మానమవ్యగ్రో బ్రహ్మణ్యగ్నా  జుహోతి యత్ ॥ ౧౫॥
జ్ఞానయజ్ఞః   స విజ్ఞేయః  సర్వయజ్ఞోత్తమోత్తమః   ।
జ్ఞానదణ్డా  జ్ఞానశిఖా  జ్ఞానయజ్ఞోపవీతినః   ॥ ౧౬॥
శిఖా జ్ఞానమయీ యస్య ఉపవీతం చ తన్మయమ్ ।
బ్రాహ్మణ్యం  సకలం తస్య ఇతి వేదానుశాసనమ్ ॥ ౧౭॥
అథ ఖలు సౌమ్యేత పరివ్రాజకా  యథా ప్రాదుర్భవన్తి
తథా భవన్తి । కామక్రోధలోభమోహదమ్భదర్పాసూయా -

మమత్వాహఙ్కారాదీంస్తితీర్య మానావమానౌ నిన్దాస్తుతీ
చ వర్జయిత్వా  వృక్ష ఇవ తిష్ఠాసేత్  । ఛిద్యమానో న
బ్రూయాత్  । తదైవం  విద్వాంస ఇహైవామృతా  భవన్తి ।
తదేతదృచాభ్యుక్తమ్ ।
బన్ధుపుత్రమనుమోదయిత్వా  -
నవేక్ష్యమాణో ద్వన్ద్వసహః  ప్రశాన్తః  ।

ప్రాచీముదీచిం  వా నిర్వర్తయంశ్చరేత
పాత్రీ దణ్డీ యుగమాత్రావలోకీ  ।

శిఖీ ముణ్డీ చోపవీతీ కుటుమ్బీ
యాత్రామాత్రం   ప్రతిగృహ్ణన్మనుష్యాత్   ॥ ౧౮॥

అయాచితంయాచితం వోత భైక్షం
మృద్దార్వలాబూఫలపర్ణపాత్రమ్    ।

క్షీణం క్షౌమం తృణం కన్థాజినే  చ పర్ణ -
మాచ్ఛాదనం స్యాదహతం వా విముక్తః ॥ ౧౯॥

ఋతుసన్ధౌ ముణ్డయేన్ముణ్డమాత్రం  
నాధో నాక్షం జాతు శిఖాం న వాపయేత్ ।

చతురో మాసాన్ధ్రువశీలతః  స్యా-
త్స యావత్సుప్తోఽన్తరాత్మా పురుషో విశ్వరూపః ।

అన్యానథాష్టౌ పునరుత్థితేఽస్మి -
న్స్వకర్మలిప్సుర్విహరేద్వా వసేద్వా ॥౨౦॥

దేవాగ్న్యగారే తరుమూలే గుహాయాం
వసేదసఙ్గోఽలక్షితశీలవృత్తః  ।

అనిన్ధనో  జ్యోతిరివోపశాన్తో
న చోద్విజేదుద్విజేద్యత్ర కుత్ర ॥౨౧॥

ఆత్మానం చేద్విజానీయాదయమస్మీతి పూరుషః ।
కిమిచ్ఛన్కస్య కామాయ శరీరమనుసంజ్వరేత్ ॥౨౨॥
తమేవ ధీరో విజ్ఞాయ  ప్రజ్ఞాం   కుర్వీత బ్రాహ్మణః  ।
నానుధ్యాయాద్బహూఞ్ఛబ్దాన్వాచో  విగ్లాపనం  హి తత్ ॥౨౩॥
బాల్యేనైవ  హి తిష్ఠాసేన్నిర్విద్య  బ్రహ్మవేదనమ్  ।
బ్రహ్మవిద్యా  చ బాల్యం చ నిర్విద్య మునిరాత్మవాన్ ॥౨౪॥
యదా సర్వే ప్రముచ్యన్తే  కామా యేఽస్య హృది శ్రితాః  ।
అథ మర్త్యోఽమృతో భవత్యత్ర బ్రహ్మ  సమశ్నుతే ॥౨౫॥
అథ ఖలు సౌమ్యేదం పరివ్రాజ్యం  నైష్ఠికమాత్మధర్మం 
యో విజహాతి స వీరహా భవతి । స బ్రహ్మహా  భవతి । స భ్రూణహా
భవతి । స మహాపాతకీ భవతి ।య ఇమాం వైష్ణవీం   నిష్ఠాం
పరిత్యజ్యతి । స స్తేనో భవతి । స గురుతల్పగో భవతి । స మిత్రధ్రుగ్భవతి   ।
స కృతఘ్నో భవతి । స సర్వస్మాల్లోకాత్ప్రచ్యుతో  భవతి ।
తదేతదృచాభ్యుక్తమ్ ।
స్తేనః సురాపో గురుతల్పగామీ

మిత్రధ్రుగేతే   నిష్కృతేర్యాన్తి శుద్ధిమ్  ।
వ్యక్తమవ్యక్తం   వా విధృతం విష్ణులిఙ్గం 

త్యజన్న శుద్ధ్యేదఖిలైరాత్మభాసా   ॥౨౬॥
త్యక్త్వా విష్ణోర్లిఙ్గమన్తర్బహిర్వా  

యః స్వాశ్రమం  సేవతేఽనాశ్రమం  వా ।
ప్రత్యపత్తిం  భజతే వాతిమూఢో

నైషాం  గతిః కల్పకోట్యాపి దృష్టా ॥౨౭॥
త్యక్త్వా సర్వాశ్రమాన్ధీరో   వసేన్మోక్షాశ్రమే  చిరమ్ ।
మోక్షాశ్రమాత్పరిభ్రష్టో   న గతిస్తస్య విద్యతే ॥౨౮॥
పారివ్రాజ్యం  గృహీత్వా తు యః స్వధర్మే న తిష్ఠతి  ।

తమారూఢచ్యుతం విద్యాదితి వేదానుశాసనమ్ ॥౨౯॥
అథ ఖలు సౌమ్యేమం సనాతనమాత్మధర్మం వైష్ణవీం 
నిష్ఠాం  లబ్ధ్వా  యస్తామదూషయన్వర్తతే స వశీ భవతి ।
స పుణ్యశ్లోకో  భవతి । స లోకజ్ఞో భవతి । స వేదాన్తజ్ఞో భవతి ।
స బ్రహ్మజ్ఞో  భవతి । స సర్వజ్ఞో భవతి । స స్వరాడ్ భవతి ।
స పరం బ్రహ్మ  భగవన్తమాప్నోతి । స పితౄన్సమ్బన్ధినో
బాన్ధవాన్సుహృదో  మిత్రాణి  చ భవాదుత్తరయతి । తదేతదృచాభ్యుక్తమ్ ।
శతం కులానాం ప్రథమం  బభూవ

తథా పరాణాం త్రిశతం  సమగ్రమ్  ।
ఏతే భవన్తి సుకృతస్య లోకే

యేషం కులే సంన్యసతీహ విద్వాన్ ॥ ౩౦॥
త్రింశత్పరాస్త్రింశదపరాంస్త్రింశచ్చ    పరతః పరాన్ ।
ఉత్తరయతి ధర్మిష్ఠః  పరివ్రాడితి  వై శ్రుతిః  ॥ ౩౧॥
సంయస్తమితియోబ్రూయాత్కణ్ఠస్థప్రాణవానపి     ।
తారితాః పితరస్తేన ఇతి వేదానుశాసనమ్ ॥ ౩౨॥
అథ ఖలు సౌమ్యేమం సనాతనమాత్మధర్మం వైష్ణవీం 
నిష్ఠాం  నాసమాప్య ప్రబ్రూయాత్   ।నానూచానాయ
నానాత్మవిదే నావీతరాగాయ నావిశుద్ధాయ  నానుపసన్నాయ
నాప్రయతమానసాయేతి  హ స్మాహుః । తదేతదృచాభ్యుక్తమ్ ।
విద్యా హ వై బ్రాహ్మణమాజగామ

గోపాయమాం శేవధిష్టేఽహమస్మి  ।
అసూయకాయానృజవే శఠాయ

మామాబ్రూయా  వీర్యవతీ తథా స్యామ్ ॥ ౩౩॥
యమేవ విద్యాశ్రుతమప్రమత్తం 

మేధావినం బ్రహ్మచర్యోపపన్నమ్  ।
అస్మా ఇమాముపసన్నాయ సమ్యక్

పరీక్ష్య దద్యాద్వైష్ణవీమాత్మనిష్ఠామ్    ॥ ౩౪॥
అధ్యాపితా యే గురుం నాద్రియన్తే

విప్రా వాచా మనసా కర్మణా వా ।
యథైవ  తేన న గురుర్భోజనీయ-

శాట్యాయనీయోపనిషత్

స్తథైవ  చానం న భునక్తి శ్రుతం  తత్ ॥ ౩౫॥
గురురేవ పరో ధర్మో గురురేవ పరా గతిః ।
ఏకాక్షరప్రదాతారం యో గురుం నాభినన్దతి  ।
తస్య శ్రుతం  తథా జ్ఞానం  స్రవత్యామఘటామ్బువత్  ॥ ౩౬॥
యస్య దేవే పరా భక్తిర్యథా దేవే తథా గురౌ ।
స బ్రహ్మవిత్పరం  ప్రేయాదితి  వేదానుశాసనమ్ ॥ ౩౭॥
ఇత్యుపనిషత్ ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥హరిః ఓం తత్సత్ ॥
ఇతి శాట్యాయనీయోపనిషత్సమాప్తా ॥

